
O‘ZBEKISTON SANOAT KORXONALARIDA 
XOM ASHYO RESURSLARIDAN SAMARALI 

FOYDALANISHNING HOZIRGI HOLATI, 
MUAMMOLARI VA MINTAQAVIY 

XUSUSIYATLARI (QASHQADARYO VILOYATI 
MISOLIDA)

Annotatsiya: Ushbu maqolada sanoat korxonalarida xom ashyo resurslaridan samarali foydalanishning hozirgi holati, 
ulardan unumli foydalanish yo‘llari, xom ashyolarni import qilish yoki qazib olish jarayonida yuzaga keladigan muammolar 
ko‘rsatib o‘tilgan. Qashqadaryo viloyatida moddiy resurslardan foydalanishning samarali usullari va mintaqaviy xususiyat-
lari tahlil qilingan hamda ishlab chiqarish samaradorligini oshirish bo‘yicha takliflar berilgan.

Kalit soʻzlar: resurslar, xom ashyo, iqtisodiyot, xarajatlar, hudud, moddiy resurslar, samaradorlik, narxlar, mahsulot, 
mintaqa, talab, taklif.
Abstract: This article analyzes the current state of effective use of raw materials in industrial enterprises, ways of its 
effective use, problems arising during the import or extraction of raw materials, effective methods of using material 
resources, and regional peculiarities in the Kashkadarya region. Suggestions for improving production efficiency are 
provided.

Key words: resources, raw materials, economy, costs, territory, material resources, productivity, prices, products, region, 
demand, supply.
Аннотация: В данной статье анализируется современное состояние эффективного использования сырья на 
промышленных предприятиях, пути его эффективного использования, проблемы, возникающие при ввозе или 
добыче сырья, эффективные методы использования материальных ресурсов и региональные особенности Каш-
кадарьинской области, а также даны предложения по повышению эффективности производства.

Ключевые слова: ресурсы, сырьё, экономика, затраты, территория, материальные ресурсы, производительность, 
цены, продукция, регион, спрос, предложение.

K I R I S H
Dunyo iqtisodiyotida yildan-yilga raqobat kuchayib borishi, tovarlarning xususiy yoki xorijiy ishlab chiqa-

ruvchilar tomonidan bozorlarda past narxlarda taklif qilinishi, yirik sanoat korxonalarining ishlab chiqarish 
quvvatlarining jismonan va ma’nan eskirganligi natijasida ular tomonidan ishlab chiqarilayotgan mahsulotlar 
bozorlarda raqobatbardosh bo‘lmayapti. Yirik sanoat korxonalari tomonidan ishlab chiqarilayotgan yuqori likvid 
toifasiga kirmaydigan mahsulotlarning tannarxi sotish narxiga nisbatan yuqori bo‘lib, ushbu mahsulotlardan 
olinayotgan daromad korxonalarning rentabelligiga salbiy ta’sir ko‘rsatib, ular ushbu mahsulotlarni ishlab chiqa-
rishni to‘xtatishga majbur bo‘lmoqda. Bunda xarid qilinayotgan yoki qazib olinayotgan xom ashyoning qiymati, 
ularning sifati va yetkazib berish bo‘yicha qilinadigan xarajatlarning oshishi bunday mahsulotlarning umumiy 
tannarxining oshishiga olib kelmoqda. Shu sababli yirik sanoat korxonalari oldida xarajatlarni qisqartirish yoki 
optimallashtirish orqali tannarxni pasaytirish hamda ichki va tashqi bozorlarda mavjud ishlab chiqaruvchilar 
bilan raqobatlashishga erishish zarurati paydo bo‘lmoqda.

Sanoatning qayta ishlovchi tarmoqlarida xom ashyo va yoqilg‘i xarajatlari ishlab chiqarishga sarflangan 
jami xarajatlar hajmida eng katta ulushga ega. Shuning uchun sanoat korxonalari faoliyatining iqtisodiy ko‘rsat-
kichlari ko‘p jihatdan tayyor mahsulot ishlab chiqarish uchun ketgan xom ashyo va yoqilg‘i xarajatlari dara-
jasiga bog‘liq bo‘ladi. Sanoat mahsuloti tannarxida xom ashyo, yordamchi materiallar va yoqilg‘i xarajatlari jami 
xarajatlarning o‘rtacha 50-60 foizini tashkil etadi. Shuning uchun xom ashyoni tejab ishlatish yoki ularni chuqur 
qayta ishlash orqali ulardan unumli foydalanish sanoat mahsuloti tannarxini pasaytirishda, ishlab chiqarish quv-
vatlaridan samarali foydalanishda va ishchilar mehnatining unumdorligini oshirishda katta rol o‘ynaydi. Sanoat 
tarmoqlarida xom ashyo va materiallardan oqilona foydalanish mahsulot tannarxini pasaytirishning asosiy man-
baidir. Mashina va uskunalarning unumli ishlashi va tayyor mahsulot ishlab chiqarish uchun vaqt sarflanish 
darajasi xom ashyo sifati va uning turiga bog‘liqdir.

Xom ashyo resurslaridan unumli foydalanish bo‘yicha hukumatimiz tomonidan ko‘plab qaror va chora-tad-
birlar ishlab chiqilgan. O‘zbekiston Respublikasi Prezidentining 2023-yil 12-oktabrdagi “Sanoat va uning bazaviy 
tarmoqlarini jadal rivojlantirish bo‘yicha qo‘shimcha chora-tadbirlar to‘g‘risida”gi PF-169-sonli Farmoni [8], 2022-
yil 28-yanvardagi “2022–2026-yillarga mo‘ljallangan Yangi O‘zbekistonning taraqqiyot strategiyasi to‘g‘risi-
da”gi PF-60-sonli Farmoni [1] hamda 2023-yil 11-sentyabrdagi “O‘zbekiston – 2030” strategiyasi to‘g‘risida”gi 
PF-158-sonli Farmonlariga [2] asosan sanoatni rivojlantirish bo‘yicha qator chora-tadbirlarni amalga oshirish, 
jumladan, hududlarning tabiiy xom ashyo resurslarini va ularning imkoniyatlarini o‘rganish, sanoat korxonalarini 
rivojlantirish yo‘nalishlarini belgilash, sanoatning tog‘-kon va ishlab chiqarish sohalarini rivojlantirish, ishlab 
chiqariladigan mahsulotlarni diversifikatsiya qilish va resurslarni hududlar bo‘ylab teng taqsimlash asosiy vazi-
falar sifatida belgilandi. Shuningdek, operatsion samaradorlikni oshirishda zamonaviy mexanizmlarni joriy 
etish, mahalliy xom ashyo bazasidan unumli foydalanish va sanoatda ilg‘or texnologiyalarni qo‘llash asosida 
sanoatni rivojlantirish, sanoatda ishlab chiqariladigan texnologik mahsulotlar ulushini 25 foizdan 32 foizga yet-
kazish, qayta ishlash sanoatida mehnat unumdorligini ikki barobar oshirish, yuqori daromadli mahsulotlar ishlab 
chiqarishda zarur bo‘lgan mis ishlab chiqarishni 3,5 barobar, oltin – 1,5 barobar, kumush – 3 barobar, uran –  
3 barobar oshirish va kon zahiralarini baholashda ilg‘or xalqaro standartlarni keng joriy qilish belgilangan. 
Mahalliylashtirishga 1,5 milliard dollar investitsiya jalb qilish kabi ko‘plab chora-tadbirlar ham belgilandi.

M A V Z U G A  O I D  A D A B I Y O T L A R  T A H L I L I
Ilmiy va amaliy manbalarda keltirilgan nazariy va uslubiy yondashuvlar tahlili shuni ko‘rsatadiki, yildan-

yilga resurslarning kamayishi, ulardan samarali foydalanish va yuqori qiymatga ega bo‘lgan mahsulot ishlab 
chiqarish yo‘nalishlari iqtisodchi olimlar tomonidan tadqiq qilingan va takliflar kiritilgan. Iqtisodchi olimlar  
A.E. Ishmuxamedov va M.R. Rahimovalarning fikriga ko‘ra, qayta ishlash sanoatida mahsulotni qayta ishlash 
darajasining takomillashuvi qazib olish sanoatining barqaror rivojlanishini ta’minlashga asos bo‘ladi. Viloyat 
sanoat korxonalarida texnik va texnologik holatni yaxshilash, xom ashyo va kapital mablag‘ni tejash, energiya 
va suv sig‘imini kamaytirish, ishchi kuchi salohiyatidan samarali foydalanish o‘ta muhimdir. Bu esa nisbatan 
arzon va sifatli mahsulotlar ishlab chiqarishni ko‘paytirish, hududlararo aloqalarni mukammallashtirish, raqobat-
bardosh mahsulot miqdorini oshirish muammolarini hal etish imkonini beradi [3].

Iqtisodchi olimlar G.M. Shadieva, T.S. Sharipov va boshqa mualliflarning ta’kidlashicha, tabiiy resurslardan 
foydalanish fan-texnika yutuqlarini hisobga olgan holda reja asosida olib borilishi zarur. Fan va texnika taraqqi-
yoti, tabiat boyliklaridan xalq manfaatlari yo‘lida samarali foydalanish, energiyaning yangi turlarini ochish va 
yangi materiallar yaratish, iqlim sharoitlariga ta’sir ko‘rsatish metodlarini ishlab chiqish imkonini beradi [4].

D. Ro‘ziyevaning fikricha, ijtimoiy ishlab chiqarish va uning asosiy bo‘g‘inlari bo‘lgan korxona faoliyati-
ning samaradorligini oshirishda moddiy resurslardan oqilona foydalanish alohida ahamiyat kasb etadi. Moddiy 
resurslardan foydalanishning samarali turlari sifatida ulardan kompleks (har taraflama) foydalanish hamda 
chiqindilardan yoki ikkilamchi xom ashyo va materiallardan foydalanish nazarda tutilgan [5].

Iqtisodchi olim V.A. Fedoseevaning yozishicha, moddiy resurslarni samarali boshqarish ishlab chiqarish 
va operatsion davrni, shuningdek, joriy va saqlash xarajatlarini qisqartirish imkonini beradi hamda joriy aylan-
malarni qayta investitsiya qilish uchun qulay muhit yaratadi [6].

Tadqiqot maqsadi Qashqadaryo viloyatida joylashgan sanoat korxonalarining ishlab chiqarish imkoniyat-
larini tahlil qilish, ularning moddiy resurslardan samarali foydalanish darajasini o‘rganib chiqish hamda tahlil 
natijalariga asoslanib taklif va xulosalar berishdan iborat. Tadqiqot orqali yirik sanoat korxonalari tomonidan 
sarflanayotgan moddiy resurslarni samarali boshqarish tizimini mintaqalar bo‘yicha joriy qilish yo‘llari, kam 
xom ashyo sarflab yuqori iqtisodiy nafga ega bo‘lish, ishlab chiqarishda xom ashyoni chuqur qayta ishlash va 
chiqindilarni qayta ishlash orqali daromadni oshirish yo‘llarini tadqiq qilishdan iborat.

T A D Q I Q O T  M E T O D O L O G I YA S I
O‘zbekistonda sanoat korxonalarida xom ashyo resurslaridan samarali foydalanishning hozirgi holati, 

muammolari va mintaqaviy xususiyatlarini o‘rganishdan iborat. Tadqiqot jarayonida empirik kuzatish, induk-
siya, deduksiya, jamlash va ma’lumotlar manbalari o‘rtasidagi aloqalarni aniqlash usullaridan hamda nazariy 
tadqiqotning analiz va sintez usullaridan foydalanildi. Hududlarga kirib kelayotgan import tovarlarini mam-
lakatimizda ishlab chiqarish imkoniyatlari iqtisodiy tahlil usuli asosida o‘rganildi.

T A H L I L  V A  N A T I J A L A R
Qashqadaryo viloyati hududiy jihatdan boshqa viloyatlarga nisbatan katta va boy resurslarga ega bo‘lsa-da, 

ulardan foydalanish darajasi bo‘yicha orqada qolmoqda. 2024-yil birinchi choragida viloyatda jami 3241 ta 
sanoat korxonasi faoliyat yuritgan bo‘lib, bu ko‘rsatkich boshqa viloyatlar orasida 10-o‘rinda qayd etilgan. 
Sanoat mahsulotlarini ishlab chiqarish o‘sish sur’ati bo‘yicha esa 2024-yilning 1-choragida 2023-yilning 1-cho-
ragiga nisbatan 107%ni tashkil qilgan va bu ko‘rsatkich viloyatlar orasida 7-o‘rinni egallagan. Viloyat hududi 
kengligi jihatidan aholi jon boshiga to‘g‘ri keladigan yer maydoni bo‘yicha boshqa viloyatlarga nisbatan yuqori 
o‘rinlarda turadi (1-jadval).

1-jadval. Aholi jon boshiga to‘g‘ri keladigan maydonlar ko‘rsatgichi (hududlar kesimida) [9] 1-yanvar 2023-yil 
holatda.

№ Hududlar nomi Maydon 
(ming km2)

Aholi soni 
 (ming kishi)

1 km2 ga to‘g‘ri keladigan 
aholi soni (kishi)

1 Toshkent shahri 0,44 2 956,4 6 719,1 

2 Andijon viloyati 4,30 3 322,7 772,7 

3 Farg‘ona viloyati 6,76 3 976,3 588,2 

4 Namangan  viloyati 7,44 2 997,5 402,9 

5 Xorazm viloyati 6,05 1 958,1 323,7 

6 Samarkand viloyati 16,77 4 118,2 245,6 

7 Sirdaryo viloyati 4,28 896,6 209,5 

8 Toshkent viloyati 15,14 2 993,4 197,7 

9 Surxondaryo viloyati 20,10 2 806,5 139,6 

10 Qashqadaryo viloyati 28,57 3 482,3 121,9 

11 Jizzax viloyati 21,21 1 475,5 69,6 

12 Buxoro viloyati 40,22 2 009,7 50,0 

13 Qaraqalpog‘iston Res. 166,59 1 976,2 11,9 

14 Navoiy viloyati 111,10 1 055,5 9,5 

  448,97 36 024,90  

Jadvaldan ko‘rinib turibdiki, viloyatda 1 km kvadrat maydonga o‘rtacha 122 kishi to‘g‘ri keladi. Bu ko‘rsat-
kich bo‘yicha eng zich joylashgan hudud Toshkent shahri hisoblanib, har bir km kvadratga 6719 kishi to‘g‘ri 
keladi. Qashqadaryo viloyati katta hududga ega bo‘lishiga qaramay, aholi jon boshiga nisbatan sanoat ishlab 
chiqarish bo‘yicha oxirgi o‘rinlarda bormoqda (2-jadval).

2-jadval. Aholi jon boshiga to‘g‘ri keladigan sanoat mahsulotlarini ishlab chaqarish hajmi  2024-yil yanvar-mart 
oylarida (hududlar kesimida) [9]

№ Hududlarn nomi ming.so‘mda

1 Navoiy viloyati 26 559 

2 Toshkent shaxri 10 254 

3 Toshkent viloyati 8 329 

4 Sirdaryo viloyati 5 224 

5 Andijon viloyati 5 114 

6 Buxoro viloyati 3 744 

7 Jizzax viloyati 3 236 

8 Xorazm viloyati 2 633 

9 Qaraqalpog‘iston Respublikasi 2 572 

10 Farg‘ona viloyati 2 064 

11 Qashqadaryo viloyati 2 055 

12 Samarkand viloyati 1 914 

13 Namangan  viloyati 1 699 

14 Surxondaryo viloyati 742 

Tahlillardan ko‘rinib turibdiki, viloyatda sanoat mahsulotlari ishlab chiqarish quvvatlarini oshirishda keng 
imkoniyatlar mavjud. Ushbu imkoniyatlarni o‘rgangan holda chet el investitsiyalarini jalb qilish va bu orqali 
sanoatning asosiy tarmoqlarida ishlab chiqarishni tashkil qilish choralarini ko‘rish lozim. Viloyatda yengil sanoat 
turi bo‘yicha ham keng imkoniyatlar bo‘lsa-da, hali ham trikotaj mahsulotlari uchun asosiy xom ashyoni boshqa 
viloyatlardan yoki import sifatida olib kelinmoqda. Statistik ma’lumotlarga asosan, 2022-yilda Qashqadaryo 
viloyati paxta xom ashyosini eng ko‘p maydonga ekilgan hudud hisoblansa-da (131,9 ming gektar), ishlab 
chiqarishning yengil sanoat tarmog‘i mahsulotlari bo‘lgan ip kalava ishlab chiqarish 28,6 ming tonnani tashkil 
etib, boshqa viloyatlarga nisbatan 10-o‘rinda, ip gazlama va trikotaj polotnosi ishlab chiqarish bo‘yicha oxirgi 
o‘rinlarda turibdi. Viloyatda chulki-paypoq va gilam mahsulotlarini ishlab chiqarish yo‘lga qo‘yilmagan. Bundan 
ko‘rinib turibdiki, sanoatning yengil sanoat tarmog‘i bo‘yicha viloyat katta salohiyatga ega ekanligini hisobga 
olib, bu tarmoqqa investitsiya jalb qilishni kengaytirish ishlarini olib borish talab etiladi. Viloyatni ijtimoiy-iqtisodiy 
rivojlantirish, hududga investitsiyalarni keng ko‘lamda jalb qilish bo‘yicha O‘zbekiston Respublikasi Vazirlar 
Mahkamasining “2022–2026-yillarda Qashqadaryo viloyati hududlarini kompleks ijtimoiy-iqtisodiy rivojlanti-
rish va aholi turmush darajasini yanada yaxshilashga doir qo‘shimcha chora-tadbirlar to‘g‘risida”gi 2022-yil 
20-apreldagi 201-son qarorida [9] bir qator chora-tadbirlar belgilangan. Unga ko‘ra, 2022-2026-yillarda hududda 
yalpi hududiy mahsulot hajmini 1,5 baravar oshirib, 2024-yilda 62,8 trln so‘mga, sanoat mahsulotlari hajmini 
esa 28 trln so‘mga yetkazish ko‘zda tutilgan.

X U L O S A  V A  T A K L I F L A R
Jahonda tabiiy xom ashyo resurslarining yildan-yilga kamayib borishi, aksincha ehtiyojlarning keskin 

oshib ketishi iqtisodiy barqarorlikka erishishga va sanoat ishlab chiqarishda sifat ko‘rsatkichlarining oshishiga 
salbiy ta’sir qilmoqda. Bizning fikrimizcha, O‘zbekistonda mavjud sanoat korxonalarida xom ashyo resursla-
ridan samarali foydalanishning hozirgi holati, muammolari va mintaqaviy xususiyatlarini yanada kengroq va 
chuqurroq tahliliy holatda o‘rganish, muammolarni bartaraf etish bo‘yicha barcha infratuzilmalarni yangilash, 
zamonaviylashtirish hamda innovatsion texnologiyalarni joriy qilish asnosida mahsulotlarni zamon talablari 
bo‘yicha diversifikatsiya qilish ishlarini jadallashtirish maqsadga muvofiqdir. Bugungi kunda cheklanmagan 
ehtiyojlarni cheklangan resurslar bilan ta’minlashning eng asosiy yo‘li bu xom ashyo resurslaridan unumli foy-
dalanish, ishlab chiqarishdan chiqqan chiqindilarni qayta ishlovchi texnologiyalar olib kelib, ulardan foydalan-

ishni keng yo‘lga qo‘yish, tabiiy resurslar tarkibini zamonaviy infratuzilmadan foydalangan holda chuqur qayta 
ishlash orqali mahsulot miqdori va sifatini yanada oshirishdan iborat. Bunda Qashqadaryo viloyati hududlar 
bo‘yicha ijtimoiy-iqtisodiy imkoniyatlarini o‘rganib chiqib, ushbu hududlarda qaysi turdagi mahsulotlarni ko‘pay-
tirish bo‘yicha aniq chora-tadbirlar ishlab chiqib, ularni joriy qilish maqsadga muvofiqdir.

